PRESS RELEASE
Elvis jitfakkar b’żewġ kunċerti f’egħluq il-75 sena minn twelidu
Il-Kunsilli Lokali ta’ San Pawl il-Baħar u n-Nadur se jtellgħu kunċert kull wieħed biex ifakkru l-memorja ta’ Elvis Presley hekk kif din is-sena taħbat il-75 sena minn twelidu.
Mark Andrew Tabone, kantant Awstraljan ta’ nisel Għawdxi u li ilu jimita lil Elvis għal dawn l-aħħar 12-il sena, se jagħti l-kunċert flimkien ma’ żewġ żeffiena fix-show ‘Elvis leaves his Mark’.
Mark Andrew Tabone trabba n-Nadur u għal xi żmien kien ikun mistieden ikanta mal-grupp Għawdxi The Tramps. Illum hu jgħix Melbourne u tul is-snin li għaddew stabbilixxa ruħu bħala wieħed mill-aqwa impersonators ta’ Elvis Presley fid-dinja.

Tant hu hekk li fl-2002 hu kien ikklassifika fil-ħames post f’kompetizzjoni dinjija li saret f’Memphis fl-Istati Uniti – il-belt li tibqa’ marbuta mar-Re tar-Rock’n’Roll.

F’Lulju li ġej, ftit wara li jagħti l-kunċerti f’Malta u f’Għawdex, Mark Andrew Tabone se jmur Wales biex jirrappreżenta lill-Awstralja fl-Elvis World Cup. Hu ntgħażel awtomatikament wara li rebaħ festival bejn 35 kantant. Wieħed mill-membri tal-ġurija kien Joe Esposito, manager u ħabib kbir ta’ Elvis Presley nnifsu.
Waqt konferenza tal-aħbarijiet is-Sindki tan-Nadur Miriam Portelli u ta’ San Pawl il-Baħar Graziella Galea sostnew li dawn il-kunċerti għandhom jattiraw mijiet ta’ Maltin u Għawdxin għaliex Elvis Presley għad għandu numru kbir ta’ sostenituri. Barra minn hekk Mark Andrew Tabone hu meqjus wieħed mill-aħjar imitaturi ta’ Elvis Presley. Il-fatt li dan hu ta’ nisel Għawdxi għandu jinżel għasel aktar u aktar mal-Maltin u l-Għawdxin kollha.
L-ewwel kunċert ta’ Mark Andrew Tabone se jsir f’San Pawl il-Baħar fis-26 ta’ Ġunju. It-tieni kunċert se jsir fin-Nadur fit-30 ta’ Ġunju li ġej. Id-dħul hu b’xejn.,

